
Hochgeachter Herr Landammann 
Hochvertruuti , liebi Mitlandlüüt 
 
Ich beaaträgä Ihnä, als Mitunterzeichner, im Namä vum Pändlerverein 
Glaris,  dr Memorialsaatraag zum Halbstundätakt im Glarnerland voll-
umfänglich aazni. 
 

Begründig: 

 
Siit 10 Jahr schu setzt sich dr Pendlerverein für nä Verbesserig vu dä 
Verbindigä im öffentlichä Verkehr im Glarnerland ii.  
 
Dr Halbstundätakt und dr Glarner Sprinter als Diräktverbindig uf Züri, 
sind zwee vu dene lang formuliertä Forderigä.    
 
Im Herbst 2008 häm‘mer ä Pediziu iigreicht, - druuf abä isch üüs uf 
d’Landsgmeind 2009 äs OeV-Konzept versprochä wordä.  
– Nüüt isch gangä. – Mir händ üs dä entschlossä de bedä Memorial-
saaträg, so we sie hüüt vorligged, z’understützä. 
 
D‘ Pändler - wo usswärts schaffed, händs nüd liecht. - Sie nänd ä langä 
Arbetswääg uf sich, um ihrem Bruef und ihrem Verdienscht nachä 
z‘guu.   
Sie glaubed hoffentlich nüüd, es machi üüs Spass - jeddä Taag bis zu 

vier Stund i überfülltä Züüg z’hoggä.   

 
D‘ Pändler - wohned, - läbed, - gänd z’Gält uus und zahled Stüürä - 
da, - biüüs.  
Und was mached miir drfür, um si im Glarnerland z’bhaltä?  

 
Für de politischä Partiä, so chunnz mer for,  isch das Thema eifach 
wiederämal äs Machtgeplänkel, äs Muskelspiil – für üüs Bruefspendler 
aber, - isch das existenziell und eifach uuverzichtbar. 
 
Mir fordered jetz – nach 10 Jahr - dieä zuäsätzlichä Verbindigä – gad i 
Wirtschaftsruum Züri. -  um flexibel z’bliibä - und um diä Vercheehrs-
spitzä z’umguu.  
 



Mir wänd würggli nümmä lenger wartä. Üseri Zuekunft faat jetz - da, 
- im Ring, - aa! –  
 
Gämmer üüs doch äntli ä Rugg und nännd de gross Chance wahr – 
stimmed si hüüt dem Memorialsaatrag zum Halbstundätakt zue.  
 
Ich dankä Ihnä im Namä vu allnä Pendlerinnä und Pändler.   
 
Andreas Schlittler, Glarus, 1. Mai 2011 


